http://www.berria.info/iritzia/zutabea_ikusi.php?saila=IRITZIA&data=2006-01-28&orria=005&kont=829&Sinadura=JON%20ALBISU%20ETA%20JUAN%20KRUZ%20ALBERDI&Zint=<zintiloa>gogoeta</zintiloa>

2006-01-28




874 hitz

Gipuzkoa eraikiz: baserria defendatu 

AUB-ko kideak 

Gure baserria desagertzear dagoela esatea erraza da, errealitatea, berriz, oso gordina da. Milaka ustiategi, lanbide eta kultura galtzeko zorian dagoen une honetan, prozesu honek aurrera jarraitzen du. 

Zalantzarik gabe, arrazoi hurbilena egungo gazteek nekazaritzan interesik ez izatea da. Baserriaren transmisioa familiaren unitatearen barruan gauzatzen da, eta belaunaldien arteko akordioa ezinbestekoa da transmisioa gerta dadin. Hortaz, erreleboa ez da gauzatzen, eta nekazaritza baserria galtzeko abian jartzen da. Gazteen interes ezaren ondorioz, baserriaren inguruan garatzen den egitura bera suntsitu egiten da. Hala, baserritarra zahartzen den heinean, nekazaritza gutxitu eta desagertzen doa; lurraren erabilera estentsifikatu, zenbait belardi pinuz eta sasiz betez, eta osagarriak diren jarduerek, berriz, landa turismoak esaterako, nekazaritza ordezkatzen dute. Horiez gain, gertaera hauxe litzateke: oinordetzaren desagerpenaren ondorioz, baserriaren ondasuna seme-alaben artean banatzen da. Aipatzen ari garen errealitatea ez da bat-batean gauzatzen, prozesu baten ondorioa da, baina bilakaera horrek nekazaritzaren eta baserriaren desagerpena eragiten du. Prozesuaren intentsitatea, bestalde, erabatekoa da, eta desagertzeko eta marginalizazio bidean ez dauden ustiategiak salbuespenak dira. 

Orokorra den prozesu hau belaunaldi erreleboaren interesaren ezan oinarritzen da; gazteek arrazoi asko azaltzen dituzte erabaki hori hartzerakoan. Hasteko, arrazoi ekonomikoak aipatu beharko lirateke. Egun indarrean dagoen nekazaritza eredu ekonomikoa merkatu global batean oinarritzen da, eta sistema horrek gehiago eta merkeago ekoiztea du helburu. Konpetitiboenek, natur eta giza baldintza hoberenak dituztenek, beraien ustiategia kapitalizatuz, aurrera jarraitzeko aukera dute; asko eta asko, ordea, bidean geratzen dira. Merkatu libre eta handi honetan mendietako maldetan garatutako ustiategi txikiak, baserriak alegia, ezin du lehiatu, eta hemen hondamendia, inon baino gehiago, handiagoa da eta desagerpena, ondorioz, ia erabatekoa. 

Hiriarekiko hurbiltasuna, bestalde, gure baserriaren ekonomiaren bultzatzailea izan zitekeen ezaugarria, lagungarri beharrean kaltegarria bihurtu zaigu. Ez dugu gure nekazaritzako lurrak hiri-eraikuntzaren espekulaziotik urruntzen jakin izan. Eremu onenak, erriberak eta malda gutxikoak alegia, intentsiboki urbanizatu eta industrializatu ditugu; etxebizitza isolatuaren eraikuntza inolako kontrolik gabe burutzen ari da eta landa auzoetan egindako etxebizitza politika ez da bertako biztanleen nahia kontuan hartuz egin, ezta landa inguruetako egoeretara egokituz. Nekazaritzako lurra ez da babestu, eta baserria eta bere ingurua hiriaren lur merkatu espekulatiboaren esku gelditu da. Horren ondorioz, nekazaritzako lurraren balioa hiriko balioak markatzen du, eta baserritarrak ezin du nekazaritzarako lurrak erosi edo alokatu. Hortaz, aukera bakarra bermerik eta kontraturik gabeko lur sailak garbitze-alde erabiltzea da. Lurraren balioaren igotzeak, bestalde, ezinezkoa egiten du beste ondasunen bidez baserrian bizi ez diren senideak konpentsatzea, eta oinordetza saila zatikatuetan banatzen da, eta, hala, nekazaritzaren jarraipena trabatzen. 

Baserrian lanean jarraitzeko aipatutako zailtasunen aurrean, nekazariak jarduera uztea erabakitzen du, hirian sortzen den lan aukerak aprobetxatu, baserria etxebizitza hutsa bihurtu eta nekazaritzako funtzio anitzak galdu egiten dira. 

Etorkizuna ez da oparoa, eta bere funtzioen galerak gure ingurugiroan eta gizartean eragiten ari da. Oinordetzaren ohiko ereduaren desagerpenaren bitartez, egungo baserria desagertzen da. Nekazaritzaren presentzia sinbolikoa izango da, gehienek zaletasunagatik edo etxe bazterrak garbitu ahal izateko azienda buru batzuk mantenduko dituzte, nekazaritza lurrak urbanizatzen jarraitu eta etxebizitza indibiduala kontrolik gabe gehituko dira. Euskal paisaian ondorio larriak eragingo ditu, eta belardi asko eta asko sasiz eta pinuz beteko da, mekanizatzeko zailtasunak dituztenak bereziki. 

Gure nekazarien eta paisaiaren galera Humboldtek orain dela ehun urte Alpeetako eta euskal baserrietako paisaiaren artean egiten zuen konparazioa datorkit burura. Duela mende bat, belardi, soro, baso, paisaia eta ustiategiak antzekoak ziren han eta hemen. Aldaketa honetan guk galdu egin dugu eta inbidiaz begiratzen ditugu han mantendu diren eremuak, gure inguruaren kalitate kaskarraren aurrean eta hau dena ekonomia garapenari muzinik egin gabe lortu dute, baina politika zorrotz batean oinarrituta, aldez aurretik noraino iritsi nahi zuten planifikatuz. 

Eredu honen aurrean, agerian gelditzen dira gure baserriaren inguruan egindako politikaren gabeziak. Gutxi egin da gure nekazaritza gunearen alde, eta egin denak ez du emaitza baikorrik lortu. Ez dugu berezko politikarik izan, helburuak eta baliabideak ondo finkatu eta apusturik egin ez dugunez gero, baserria desagertzeko zorian dago. Egia esan, nekazaritza politika Europan eta mundu osoan ezarri den bera izan da, hau da, ultraliberala, eta eredu honetan baserria, nekazaritza egitura modura, ez zeukan zer eginik. Bertako merkatuan gure baserria garatzeko aukera nagusienetarikoa genuen. Gizarteak, bertako produktua baloratzen du, baserritarra komertzioaren zirkuitu motzean bere produktuak kokatzeko ohitura zuen eta nekazaritzak aurrera ateratzeko behar zuen balio erantsia lortzeko aukera zuen. Era horretako eredua bultzatu beharrean, egitura produktibistak bultzatu ditugu, eta baserria hilzorian utzi dugu. Hori dela eta, norberaren ustiategi, nekazari eta mendien aldeko benetako politika gauzatu dutenei inbidia diegu, inguru horietan herria, nortasuna, nekazaritza eta paisaia txertatzen jakin izan dutelako. 

Iragarrita dagoen baserriaren desagerpenaren aurrean ezer gutxi egin dezakegu, baserritarrak jarduera eta oinordetzaren inguruan erabakia hartuta baitu, aipatu dugun bezala, atzera ez doan prozesu baten aurrean gaude. Hala ere, ahalegin guztiak, nahikoak ez izan arren, ezinbestekoak dira aurrera begira, baserrian jarraitu nahi duten gutxi horiek aukera izan dezaten. Bururatzen zaizkigun irtenbideen artean azpimarratzekoa da gizartearen aurrean baserritarren balioa, bai ekoizle modura, baita kalitatezko paisaia baten zaindari modura. Nekazaritzaren garapeneko eredua birplanteatu behar da, produktibismoa alderatuz eta dibertsifikazioa, elaborazioa eta zuzeneko komertzializazio bideak jorratuz, eta eraldaketa horretan, politika eta administrazioaren parte-hartze zuzena ezinbestekoa da. 

Azkenik, berezko nekazaritza eredua gauzatzeko, nekazaritza gunean sortzen den espekulazioa desagertu egin behar da. Hiri jarduerak, etxebizitzak eta etengabeko eraikuntzak zorrotz kontrolatu behar dira, lur salmentan mugatu eta administrazioak lurra bereganatzeko eskubidea eta tresneria ezberdinak jorratu behar ditu. Izan ere, nekazaritza guneak nekazariak lan egiteko eta gizarteak bertan gozatzeko izan behar dira. 

